
FFORWM MYNEDIAD LLEOL CEREDIGION - 20 IONAWR 2011
ADRODDIAD AM DDATBLYGIAD Y PRIF RWYDWAITH
Mae Cynllun Gwella Hawliau Tramwy Ceredigion (2008) yn cydnabod y bydd y graddau y gellir cyflawni ei flaenoriaethau yn dibynnu ar yr adnoddau a’r cyllid sydd ar gael. Bydd angen defnyddio’r adnoddau’n effeithiol a gall y camau i gategoreiddio gwahanol fathau o lwybrau helpu i sicrhau bod y cyllid a chyfraniadau’r staff yn cael eu defnyddio i sicrhau’r budd mwyaf (er enghraifft, o ran cynllunio rhaglenni cynnal a gwella llwybrau ac o ran ymateb i gŵynion am lwybrau). Bydd y ffordd hon o weithredu’n arbennig o berthnasol o gofio’r heriau ariannol y mae’r awdurdod yn eu hwynebu.
Mae’r Cynllun yn darparu fframwaith i bennu prif rwydwaith llwybrau. Mae cam gweithredu B.06 y Cynllun yn amlinellu’r angen i bennu rhwydwaith llwybrau sy’n flaenoriaeth i lywio’r broses o ddyrannu adnoddau. Yn ddiweddar, mae’r Cyngor wedi bod yn ystyried sut i ddatblygu’r cam gweithredu hwn, gan roi sylw i’r categorïau o lwybrau a bennir yn y Cynllun. Fel rhan o’r broses hon, cafodd yr asesiadau llwybrau a ganlyn eu cwblhau:
1. Pennu ‘Llwybrau Llinellog Strategol’ yng Ngheredigion – Llwybr yr Arfordir, Aberaeron i Lanbedr Pont Steffan, a’r Borth i Bontrhydfendigaid
2. Pennu’r holl lwybrau eraill y mae’r Parcmyn Ardal, Cydgysylltydd y Cynllun Llwybrau Cymunedol a’r Swyddog Hawliau Tramwy’n gwybod eu bod ar gael ac ar agor ar hyn o bryd, e.e. llwybrau cymunedol a llwybrau eraill a hyrwyddir
3. Pennu’r holl lwybrau sy’n rhan o’r cytundeb torri prysgwydd blynyddol
4. Pennu llwybrau sydd ‘ar agor ac ar gael’ ar sail arolwg Dangosyddion Perfformiad 2009/10 (sampl o 5%)
5. Pennu’r llwybrau a hyrwyddir gan y Cyngor Sir a restrir ar wefan ‘Coast and Countryside’[footnoteRef:1]. [1:  	www.ceredigion.gov.uk/index.cfm?articleid=12137
] 


Cafodd y data hyn eu cofnodi yn erbyn rhifau’r hawliau tramwy mewn tabl sy’n gysylltiedig â System Gwybodaeth Ddaearyddol y Cyngor (MapInfo). Cafodd y llwybrau eu dynodi fel a ganlyn:
· CAT 1 – llwybrau llinellog strategol 
· CAT 2 – yr hawliau tramwy a bennwyd drwy’r broses uchod  

Nid yw’r llwybrau na chawsant eu pennu drwy’r broses uchod wedi’u categoreiddio ar hyn o bryd.
Mae’r data hyn yn dangos bod 46% (1150km) o hawliau tramwy cyhoeddus Ceredigion yn perthyn i Gategori 1 neu 2, fel y dangosir yn Nhabl 1 isod.
Gellir defnyddio arolygon blaenorol fel sail i amcangyfrif goblygiadau cynnal rhwydwaith o’r fath o ran gwariant, yn enwedig adroddiad Cyngor Cefn Gwlad Cymru ynghylch cyflwr llwybrau Cymru a baratowyd yn 2002[footnoteRef:2] (cyfeirir ato yn Asesiad 3 Cynllun Gwella Hawliau Tramwy Ceredigion (‘Cyflwr y Rhwydwaith Hawliau Tramwy Cyhoeddus’, 2007)). [2:  	‘Arolwg o Gyflwr Hawliau Tramwy 2002’ Cyngor Cefn Gwlad Cymru
] 

Ar sail ffigurau o arolwg 2002, byddai angen cyllideb flynyddol o oddeutu £284,000 y flwyddyn (h.y. £247 y cilometr) i gynnal 1150km o hawliau tramwy cyhoeddus. Nid yw hyn yn cynnwys unrhyw ofynion staffio na gorbenion. Nid yw ychwaith yn ystyried chwyddiant ers cyhoeddi’r adroddiad.
	Categori 
	Llwybr troed
	Llwybr ceffylau 
	Cilffordd gyfyngedig
	Cilffordd sydd ar agor i unrhyw draffig
	Cyfanswm cilometrau
	% o’r holl hawliau tramwy cyhoeddus

	1
	100.80
	4.22
	1.39
	0
	106.41
	4.24

	2
	560.44
	304.28
	178.23
	4.90
	1047.86
	41.84

	Cyfanswm
	661.24
	308.50
	179.62
	4.90
	1154.27
	46.08


Tabl 1: Hawliau tramwy cyhoeddus Ceredigion sy’n perthyn i Gategori 1 a 2 (mewn cilometrau)
Ar hyn o bryd, mae gan y Cyngor gyllideb graidd o tua £120,000 y flwyddyn ar gyfer gwaith hawliau tramwy. Dylid nodi bod rhaglenni eraill yn darparu ar gyfer gwella llwybrau (fel y Rhaglen Mynediad i’r Arfordir a Rhaglen Weithredu’r Cynllun Gwella Hawliau Tramwy), ond ni fydd y rhain, o’u hanfod, ond yn para am gyfnod penodol. Mae’r Cyngor wrthi’n pennu ei gyllideb ar gyfer 2011-12. Er ei bod yn amlwg y bydd cyllidebau’r dyfodol yn gyfyngedig, mae’n anodd rhagfynegi ag unrhyw sicrwydd beth fydd effaith yr adnoddau a fydd ar gael ar y gwaith o reoli hawliau tramwy. Fodd bynnag, i gynnal y rhwydwaith yn ei gyflwr presennol, mae’n amlwg bod cyllideb graidd gyfredol y Cyngor yn llawer llai na’r ffigur a awgrymwyd yn arolwg Cyngor Cefn Gwlad Cymru. 
Yn ogystal, fel rhan o’r broses gategoreiddio, aethpwyd ati i bwyso a mesur y rhestr o gŵynion sy’n weddill sy’n dyddio’n ôl i 2000 a’u croesgyfeirio yn erbyn y llwybrau a ddynodwyd yn rhai Categori 1 neu 2. Ymchwiliwyd ymhellach i’r llwybrau hynny yr oedd mwy nag un ymholiad wedi’u nodi ar eu cyfer ac fe’u rhestrir yn Atodiad 1. Ni fyddwn yn prosesu gweddill y cwynion sy’n dyddio o’r cyfnod cyn cyhoeddi’r Cynllun Gwella Hawliau Tramwy ac nad ydynt yn perthyn i Gategori 1 neu 2, oni bai eu bod yn cael eu hailystyried fel rhan o brosiect ehangach y mae cyllid ychwanegol ar gael ar ei gyfer.
Bwriedir i’r Tîm Hawliau Tramwy ddefnyddio’r wybodaeth hon o fis Ebrill 2011 pan fydd yn ymgymryd â gwaith o ddydd i ddydd i reoli’r llwybrau. Bwriedir hefyd i’r ‘prif rwydwaith’ osod sylfaen ar gyfer ailddiffinio ardaloedd y parcmyn a’u rhaglenni gwaith dros y blynyddoedd nesaf. Y nod yw sicrhau bod gan Geredigion rwydwaith sy’n cael ei gynnal yn dda ac sy’n hawdd ei ddefnyddio. Bydd y prif rwydwaith yn esblygu ac yn datblygu dros y blynyddoedd wrth i brosiectau sy’n denu arian ychwanegol ddarparu llwybrau ychwanegol i bobl eu defnyddio. Er gwybodaeth, cafodd mapiau eu cynhyrchu ar raddfa fawr i ddangos lleoliad daearyddol y rhwydwaith. Bydd y mapiau hyn ar gael i’w gweld cyn cyfarfod y Fforwm Mynediad Lleol ar 20 Ionawr.
Fel y nodir yn y Cynllun Gwella Hawliau Tramwy, bydd y dull hwn o weithredu’n helpu i sicrhau bod y cyllid a chyfraniadau’r staff yn cael eu defnyddio yn y ffordd fwyaf effeithlon ac effeithiol. Bydd y Cyngor hefyd yn ymchwilio i ffyrdd o ddefnyddio’r data hyn i ddarparu gwybodaeth sylfaenol i’r cyhoedd am y llwybrau hynny a ddylai fod ar gael i’w defnyddio (gan ddarparu rhywfaint o wybodaeth am hawliau tramwy, fel y nodwyd yn flaenorol gan y Fforwm[footnoteRef:3]). [3:  	Papur i’r Fforwm Mynediad Lleol, Ionawr 2010 - ‘Cyhoeddusrwydd ar gyfer llwybrau cerdded y mae’r Cyngor Sir wedi’u gwella’
] 

